
Аннотация: Мақолада транспорт ташкилотларида иқтисодий таҳлилни 

ташкил этишнинг назарий-услубий асослари баён қилиниб, мавзу доирасида 
иқтисодчи олимларнинг изланишлари тадқиқ қилинган ҳамда мавзу доирасида 
тегишли хулоса ва таклифлар шакллантирилган. 

Кириш 
Транспорт соҳаси барча соҳаларни бирлаштириб турувчи соҳа ҳисобланиб, 

ўзининг алоҳида хусусиятига эга. Бугунги кунда жамиятда яшаётган ҳар бир инсон 
албатта қайсидир маънода транспорт хизматидан фойдаланади, хўжалик юритувчи 
субъектларни эса мазкур соҳа хизматисиз тасаввур қилиш мушкул. Шу боис, 
транспорт ташкилотларининг барқарорлиги, уларнинг доимий ва сифатли хизмат 
қилишининг бирдан бир манбаи соҳанинг ўзида ҳам молиявий барқарорликнинг 
мавжуд бўлишидир.  

Республикамиз транспорт тизими томонидан ҳаво транспорти, автомобиль 
транспорти, метрополитилен, темирйўл транспорти ва қисман дарё транспорти каби 
хизмат кўрсатилиши маълум. Аммо мазкур хизматларнинг ҳар бирини ўз хусусияти 
мавжуд. Шу боис, транспорт ташкилотларида таҳлил ишларини ташкил этишнинг 
назарий асосларини уларнинг хусусиятидан ва фаолият туридан келиб чиқиб ўрганиш 
мақсадга мувофиқ.  

Бизнингча, барча соҳаларда таҳлил ишларини ташкил этиш шу соҳанинг ўз 
хусусиятини инобатга олган ҳолда ташкил этилсагина, таҳлил натижасидан самарали 
фойдаланиш, жумладан, асосли бошқарув қарорларини қабул қилишга олиб келади. 
Иқтисодий таҳлилнинг ҳам алоҳида ўзига хослиги борки, бундан бир соҳа бўйича 
қилинган таҳлил бошқа соҳаларга тўғри келмаслиги мумкин. Мисол учун, қишлоқ 
хўжалик соҳаси таҳлили амалга оширилганидан унинг алоҳида хусусиятларидан бири 
сифатида мавсум билан боғлиқлиги, яъни мавсумийлигига алоҳида эътибор 
қаратилади. Қурилиш ташкилотлари таҳлилини ташкил этишда ҳам қурилишнинг 
турига қараб бевосита фасл ёки шу қурилиш қилинаётган ҳудуднинг айрим мавсумий 
хусусиятлари келтириб ўтилади. Бундай мисолларни кўплаб давом эттиришимиз 
мумкин.  

Транспорт соҳаси таҳлил этилганда, бу соҳанинг доимий хизмат кўрсатувчи соҳа 
сифатида эътироф этилади, яъни унинг мавсумийлигига эътибор қаратилмайди. 
Транспорт ташкилотлари тўртта фаслда ҳам ўз фаолиятини давом эттиради, бу соҳани 
қишлоқ хўжалиги ёки қурилиш соҳаси сингари мавсум билан боғлаш ноўрин эканлиги 
таъкидлаб келинади.  

Аммо, бизнинг фикримизча, транспорт ташкилотларини бошқаришда айнан 
мавсум билан боғлиқ ҳолатлар таҳлили амалга оширилиши ва шу асосда тегишли 
бошқарув қарорларини қабул қилиш мақсадга мувофиқ. Чунки транспорт 
ташкилотлари турлича бўлиб, бир вақтнинг ўзида барча транспорт турлари бўйича 
хизмат кўрсатадиган, ходимларини ва бошқа ишларини шунга мослаштириб, 
ўзгартириб борадиган транспорт ташкилотлари камдан кам. Шу боис, транспорт 
ташкилотлари ўзларининг кўрсатадиган хизмат турлари бўйича ташкилотни самарали 
фаолият юритиши учун таҳлил ишларини, жумладан, иқтисодий таҳлил ташкил этиши 
мақсадга мувофиқ.  

Адабиётлар шарҳи 
Транспорт ташкилотлари томонидан кўрсатиладиган хизматларни ҳам доимий 

равишда бир хилда таъминлаш имконияти мавжуд эмас. Шундан келиб чиқиб, ҳар 
бир транспорт хизматининг турлари бўйича алоҳида таҳлил ишларини ташкил этиш 
методикаси ишлаб чиқилиши лозим. Шундагина, ташкилотда асосли бошқарув 
қарорлари қабул қилинади ҳамда транспорт ташкилотининг ривожланиши 
таъминланади.  

Аксарият ҳолларда ташкилотларда иқтисодий таҳлилни ташкил этиш унинг 
бошқарув қарорларини қабул қилиш, самарали бошқарув қарорларини чиқиш учун 
қилинадиган бўлса бошқарув таҳлили, харажатлар таҳлилига мурожаат қилинади. 
Жумладан, О.А. Кулакова, Е В. Иода ўзларининг илмий ишланмаларида корхоналарни 
бошқаришнинг самарали усули сифатида харажатларни таҳлил қилишни тавсия 
этишади [3]. Муаллифлар томонидан асосий эътибор харажатлар ва уларнинг 
таркибий тузилиши ҳамда таҳлилига бағишланган ҳамда шу бўйича хулоса 
шакллантирилган.  

Муаллифлар С.М. Бычкова ва Д.Г. Бадмаевалар ўз тадқиқотларида 
корхоналарда харажатларни таҳлил қилиш уларни самарадорлигини ва 
мақсадлигигини баҳолаш учун ўтказилишини ҳамда натижалар харажатларни 
бошқариш жараёнида вужудга келадиган муаммолар, оператив бошқарув 
чораларини ишлаб чиқиш мақсадида ўтказилишини таъкидлашади[1].  

В.П.Павельев, Е.В.Павельевалар эса корхоналар бошқариш самарадорлигини 
баҳолашда омилли таҳлилдан фойдаланиш масалалари хусусида тадқиқот олиб 
бориб, асосий эътиборни материал-моддий харажатларни бошқариш таҳлили бўйича 
мулоҳазалар юритишган[7]. 

С.А. Яценко транспорт хизматлари таннархини пасайтириш пасайтириш 
юзасидан таҳлилчиларнинг охир оқибатдаги асосий вазифаси сифатида таннархни 
пасайтиришнинг энг мақбул вариантларини таклиф этиш эканлигини айтиб ўтади[11]. 

Н.В. Тарханова транспорт хизматлари таннархига бағишланган ишланмаларида 
транспорт ташиш хизматлари таннархини пасайтиришда асосий захира: ташиш 
маршрутларини рационаллаштириш – кўпайтириш, автомобилларни линияга қўйиш 
коэффициентини ошириш, юк билан туриб қолиш даражасини пасайтириш, 
ишчиларнинг моддий ва маънавий қизиқишларини ошириш, моддий ва молиявий 
ресурслардан самарали фойдаланиш, транспорт ташкилотлари бошқариш 
структурасини такомиллаштириш эканлигини келтириб ўтади[9].  

Аммо бизнинг фикримизча, транспорт ташкилотлари бошқарувида иқтисодий 
таҳлилни ташкил этишда фақат харажатлар таҳлилини ташкил этиш етарли бўлмайди. 

Шунинг учун транспорт ташкилотларида иқтисодий таҳлилни ташкил этишда турли 
иқтисодий кўрсаткичларни таҳлил этиш мақсадга мувофиқ.  

Транспорт ташкилотларида таҳлил ишларини ташкил қилиш бўйича илмий 
тадқиқотчилар, олимлар ва мутахассилар томонидан олиб борилган тадқиқотларда 
бир қанча таҳлил қилиниши лозим бўлган кўрсаткичлар келтирилган. Жумладан, 
Е.А.Королева, Д.Б.Бажиналар транспорт ташкилотлари фаолияти кўрсаткичларини 
иқтисодий таҳлил усуллари орқали баҳолаш бўйича олиб борган тадқиқотлари 
натижасида транспорт ташкилотларини бошқарув мақсадида иқтисодий таҳлилни 
ташкил этишда иқтисодий таҳлилнинг турли усуллари тадақиқотларда келтириб 
ўтилаётганлиги, мақсад транспорт хизматлари самарадорлигини аниқлаш ҳамда 
ташиш хизматларини иқтисодий таҳлил усуллари асосида ташкил қилиш 
лозимлигини таъкидлайди[4]. Шу билан бирга, муаллиф бугунги кунгача олимлар 
томонидан бир қанча иқтисодий таҳлил усуллари таклиф қилинган бўлсада, интеграл 
усулини қўллаш самаралироқ эканлигини асослайди. Бу усулдаги аниқликка алоҳида 
эътибор қаратади. Усулни қўллаш орқали транспорт ташкилотлари фаолияти 
натижаларига таъсир қилувчи турли омилларни аниқ ҳисоблаш имконияти борлигини 
эътироф этади. Бир вақтнинг ўзида ушбу таҳлил натижалари ўз навбатида 
транспортда ташиш хизматларини ривожлантиришга қаратилган бошқарув 
қарорларини қабул қилишда асос бўлиб хизмат қилиши мумкинлигини келтириб 
ўтади.  

Бырбыткин ўзининг тадқиқотларидан бирида транспорт ташкилотларида 
иқтисодий таҳлил усуллари ҳақида фикр юритар экан, ташкилотнинг хизмат кўрсатиш, 
бозор ва молиявий фаолиятини, тўловга қобилиятсизлигини бир вақтнинг ўзида 
банкрот бўлиш эҳтимолигини баҳолаш лозим эканлигига тўхталиб ўтади [2]. У 
томонидан олиб борилган тадқиқотда транспорт ташкилотларининг қобилиятсизлик 
ва банкрот бўлиш эҳтимоллиги масалалари кўпроқ ёритилади. Муаллиф, транспорт 
ташкилотларининг нафақат умумий молиявий ҳолатини, балки техник, кадрлар билан 
таъминланганлиги, тугалланмаган ишларни тугаллаш имкониятлари, транспорт 
ташкилоти банкрот бўлишига таъсир қилувчи бошқа омилларни ҳам ҳисобга олиш 
лозимлигини таъкидлайди.       

Мазкур тартибда таҳлилдан фойдаланиш, иқтисодий таҳлилнинг ташкил 
этилиши, транспорт ташкилотларининг тўловга қобилиятлилиги ҳамда банкрот бўлиш 
эҳтимолини олдини олиш бўйича чоралар кўришига олиб келишини келтириб ўтади.  

А.С. Стринковская ва Я.О.Афонасьевалар ўзларининг илмий мақолаларида 
транспорт ташкилотларида иқтисодий таҳлил билан бирга иқтисодий диагностика 
масалалари ҳақида фикр билдиради[8]. Уларнинг фикрича, иқтисодий таҳлил 
транспорт ташкилотлари фаолияти натижаларига таъсир қилувчи омиллар бўлса, 
иқтисодий диагностика янада кенгроқ тушунча бўлиб, транспорт ташкилотларида 
иқтисодий диагностикани ташкил қилишдан асосий мақсад ўрганилаётган 
ташкилотнинг ҳақиқий ҳолатини акс эттириш, фаолиятдаги хатоликлар ёки 
белгиланган параметрлардан четга чиқишларни акс эттириш бўлиб, шу билан бирга 
бунга қарши чоралар ишлаб чиқишдан иборатдир. 

Таҳлил ва натижалар муҳокамаси 
Биз томонимиздан юқорида ўрганилган назарий манбалар шуни кўрсатмоқдаки, 

транспорт ташкилотларини бошқаришда иқтисодий таҳлилнинг бир вақтнинг ўзида 

бир нечта элементлари таҳлил қилиниши ва шу асосда тегишли бошқарув 
қарорларини қабул қилиш ҳамда ташкилотни ривожлантириш бўйича чораларни 
белгилаш мақсадга мувофиқ.  

Бундан ташқари транспорт ташкилотларида иқтисодий таҳлилнинг ўзи етарли 
бўлмай, бошқарув қарорлари самарали бўлиши учун иқтисодий диагностика қилиш 
мақсадга мувофиқ.  

Бизнинг фикримизча, транспорт ташкилотларини бошқаришда иқтисодий таҳлил 
дейилганда фақатгини харажатлар таҳлили эмас, бутун фаолият натижаларини акс 
эттирувчи кўрсаткичлар таҳлилини таъминловчи комплекс таҳлил ўтказиш мақсадга 
мувофиқ.  

Республикамизда амалга оширилаётган иқтисодий ислоҳотлар барча соҳаларда, 
жумладан транспорт соҳасида ҳам ўз натижасини бериб, бу соҳада йиллар давомида 
хизмат кўрсатиш сифатининг ошишига олиб келди. Транспорт ташкилотларида 
иқтисодий таҳлилнинг ташкил этиш мазкур соҳанинг ривожланиш даражасини янада 
оширишга, шу билан бирга уларнинг молиявий барқарорлигини таъминлайди.  

Бугунги кунда республикамизда фаолият юритаётган транспорт 
ташкилотларидан асосан шаҳарлараро ва вилоятлараро ҳамда шаҳарларда 
йўловчиларни ҳамда юкларни ташишда фойдаланилади. Республикамизда ҳаво 
транспортининг нисбатан қимматлиги, ички темирйўлларирнинг етарли даражада 
ривожланмаганлиги эса, мазкур ташишларнинг катта қисмини автомобиль 
транспорти томонидан амалга оширишини таъминлайди. Шу билан бирга транспорт 
ташкилотларининг ичида автомобиль транспортининг ривожланишининг яна бир 
сабаби – бу бу хизмат турининг мобиллиги, ўз вақтида юк ва йўловчиларни айтилган 
жойга ва вақтга етказиб бериши билан бевосита боғлиқ. Бу масалада бошқа олимлар 
томонидан турли тадқиқотлар олиб борилиб, юқоридаги мазмундаги хулосалар 
шакллантирилган.  

Мамлакатимизда фаолият юритаётган аксарият транспорт ташкилотларида 
давлат улуши мавжуд бўлиб, биз томонимиздан айнан давлат улуши бўлган ва 
хусусий транспорт ташкилотларини бошқариш жараёнида иқтисодий таҳлилдан 
фойдаланиш масалаларини кўриб чиқилади.  

Давлат улуши мавжуд корхоналарнинг бошқарувидаги натижадорликни 
баҳолашда самарадорликнинг муҳим кўрсаткичларини (СМК) аниқлашдан 
фойдаланилади. 

Бу кўрсаткични амалиётга киритиш ва самарадорликни муҳим кўрсаткичларини 
аниқлаш тартиби, Ўзбекистон Республикаси Вазирлар Маҳкамасининг 2015 йил 28 
июлдаги “Давлат улуши бўлган акциядорлик жамиятлари ва бошқа хўжалик юритувчи 
субъектлар фаолияти самарадорлигини баҳолаш мезонларини жорий этиш 
тўғрисида”ги 207-сонли қарори асосида белгиланган.  

Мазкур қарор билан Давлат улуши бўлган акциядорлик жамиятлари ва бошқа 
хўжалик юритувчи субъектлар фаолияти самарадорлигини баҳолаш мезонлари 
тўғрисидаги Низом тасдиқланган бўлиб, ушбу Низомга кўра самарадорликни баҳолаш 
мезонлари белгиланган даврийлик бўйича ҳисобланадиган самарадорликнинг муҳим 
кўрсаткичларини ўз ичига олади[13]. Низом ва унинг иловаларида келтирилган 
самарадорликнинг муҳим кўрсаткичларини ҳисоблаш методикаси давлат улуши бор 

корхоналарда иқтисодий таҳлилни ташкил этишда асосий услубий ҳужжат сифатида 
қаубл қилинади.  

Самарадорликнинг муҳим кўрсаткичлари ташкилотларнинг ижро этувчи органи 
фаолияти самарадорлигини аниқлаш учун фойдаланиладиган баҳолаш 
мезонларининг миқдорий ўлчовидан иборат бўлади. Эътибор қаратадиган бўлсак, 
самарадорликнинг муҳим кўрсаткичи бевосита корхонани бошқариш билан боғлиқ. 
Яъни, бу кўрсаткичлар корхона фаолияти натижадорлигини ифодалайди ҳамда турли 
даражадаги бошқарув қарорларини қабул қилишга хизмат қилади.    

СМКи иқтисодий, энергетика, ишлаб чиқариш, инновацион самарадорлиги 
кўрсаткичларини ва самарадорликнинг бошқа кўрсаткичларини ўз ичига олиши 
мумкинлиги ҳам Низомда келтирилган бўлиб, биз юқорида таъкидлаб ўтганимиздек, 
ташкилотнингт иқтисодий таҳлилини комплекс амалга ошириш заруриятини 
келтириб чиқаради.  

СМК рўйхати ташкилотнинг ваколатли бошқарув органи бўлган кузатув кенгаши 
қарори билан тасдиқланади. Агар Кузатув кенгаши мавжуд бўлмаса, юқори бошқарув 
органи (хўжалик жамиятлари учун) ёки давлат корхоналарида муассис  қарори билан 
тасдиқланади. СМКнинг даврийлиги чоракни ташкил этади, йиллик ҳисоботлар билан 
боғлиқ кўрсаткичлар ҳар чоракда эмас, йилда бир маротаба ҳисобланиши мумкин, 
агарда мазкур ташкилотда чораклик ҳисобот шакллантирилмайдиган бўлса.  

СМК салмоқ ўлчовлари жами 100 фоизни ташкил қилиб, ҳар бир СМКнинг 
салмоқ ўлчови, унинг ташкилот фаолияти учун аҳамиятини ҳисобга олган ҳолда, 
ташкилотнинг ваколатли бошқарув органи қарори билан белгиланади. 

СМКнинг ҳисоб-ахборот манбаи бўлиб: ташкилотнинг бухгалтерия ҳисоби 
ҳужжатларидаги, давлат органларига тақдим этиладиган ҳисоботлар (молиявий, 
статистик, солиқ ҳисоботлари ва бошқалар), бизнес-режамаълумотлари, белгиланган 
тартибда олинган ёки ишлаб чиқилган бошқа материаллардаги маълумотлар 
ҳисобланади. 

СМК бўйича ўртача ҳисобланган миқдор ташкилотнинг ижро этувчи органи 
фаолияти самарадорлигининг йиғинди кўрсаткичи (кейинги ўринларда СЙК деб 
аталади) сифатида ифодаланади. 

А.Эргашев самарадорликнинг муҳим кўрсаткичлари ҳақида фикр билдирар экан, 
“зеро, самарадорликнинг муҳим кўрсаткичлари корхона тараққиёт стратегиясини 
аниқ белгилаб олишни таъминлаш, кўзланган мақсадга эришиш, эътиборни асосий 
кўрсаткичларга, яъни ишлаб чиқаришни ривожлантириш, кенгайтириш, 
рақобатбардош маҳсулотлар турларини кўпайтириш, уларни экспортга йўналтириш 
чораларини излаш, қўшимча иш ўринлари яратиш, умумий кўрсаткичлар ҳолати 
ҳақида хабардор бўлиш,  фаолият самарадорлигига муносиб равишда тегишлича 
рағбатлантириш учун асос бўлиб хизмат қилади. Самарадорликни баҳолаш тизими 
орқали ташкилотнинг жорий фаолияти ҳақида ишончли, тезкор ва долзарб 
ахборотларга муаммосиз эга бўлинади. Бу эса корхонани талаб даражасида назорат 
қилиш ва бошқариш имконини беради” дея таъкидлайди[12]. 

Х. Менглиқулов эса самарадорликнинг муҳим кўрсаткичлари ҳақида 
“Самарадорликнинг муҳим кўрсаткичлари – СМК (Key Performance Indicators) корхона 
учун нима энг муҳим эканлигини яққол тасвирлайди, менежерларга асосланган қарор 
қабул қилинишида кўмаклашади ҳамда рискларни бошқаришга имкон яратиши 

орқали ноаниқликларнинг олдини олишга хизмат қилади. Агарда тизимда, ишлаб 
чиқаришда салбий ҳолатлар кузатилаётган бўлса, СМК бу ҳақда барвақт хабар 
беради. Шу сабабли ҳам компания учун энг муҳим СМКни ишлаб чиқиб, жорий этиш 
акциядор (улушдор)лар томонидан муваффақиятга эришишнинг калити сифатида 
эътироф этилади” каби фикрларни келтириб ўтади[5]. 

А.Қурбонов “тўғридан-тўғри хорижий инвестицияларни кенг жалб этиш, 
акциядорлик жамиятлари фаолиятининг самарадорлигини тубдан ошириш, бўлажак 
инвесторлар учун уларнинг очиқлиги ва жозибадорлигини таъминлаш, замонавий 
корпоратив бошқарув услубларини жорий қилиш, корхоналарни стратегик 
бошқаришда акциядорлар ролини кучайтириш учун қулай шароитлар яратиш шу 
куннинг долзарб вазифаларидан бири ҳисобланади” дея ўз мулоҳазасини келтириб 
ўтган[10]. 

Бу борада, мутахассис масъул ходим Ш. Маматов Тизимни жорий этиш учун 
талаблар ва муваффақиятга эриши қоидаларини умумлаштириб, жорий этиш 
талабларига[6]: 

1. Корхонанинг  узоқ муддатга мўлжалланган ривожланиш стратегиясини ишлаб 
чиқиш. 

2. Самарадорликнинг муҳим кўрсаткичи рўйхати  ва унинг ҳар бир давр учун 
аҳамиятга эга бўлган  мақсади ҳам акс эттирилган  йиллик бизнес-режасини қабул 
қилиш. 

3. Самарадорликнинг муҳим кўрсаткичи  бўйича ҳар бир кўрсаткични ҳисоблаш 
тартиби кўрсатилган корхона фаолиятини баҳолаш услуби ҳақидаги қоидаларни 
ишлаб чиқиш. 

4. Самарадорликнинг муҳим кўрсаткичи бўйича баҳолаш натижалари ҳисобга 
олинган ҳолда  мукофотлаш ва меҳнатга ҳақ тўлаш бўйича қоидалар ҳамда бошқа 
ҳужжатларни ишлаб чиқиб, ҳаётга татбиқ этишни киритади. 

Муваффақиятга эришиш қоидалари сифатида эса, корхона томонидан  умумий 
мақсад сифатида фойдани ошириш, харажатларни қисқартириш, бозордаги улушни 
кўпайтириш, мижозларга хизмат сифатини кўтариш каби   бир қатор кўрсаткичлар 
белгиланади, аммо улар миқдорий жиҳатдан (сонларда) акс эттирилмайди. Аслида  
эса мақсадларни фоизлар ва саноқлар орқали, уларнинг динамикаси кўрсатилган 
ҳолда ифодалаш зарурлигини, баъзида  қийин ўлчанадиган ёки ўлчаб бўлмайдиган 
мезонлар, ижрода қўллаш мураккаб  бўлган формулаларни ишлатиш  ҳам 
хатоликларни келтириб чиқаради. Шу сабаб мезонлар жуда тушунарли бўлиши, ҳар 
бир кўрсаткич заминида нима ётиши аниқ  амалиёт  ва натижалар билан изоҳланиши 
лозимлигини ҳамда тизимни муваффақиятли татбиқ этиш учун корхона камида икки 
йиллик мақсадни олдиндан аниқлаши, ҳар бир жараён ва лойиҳа ушбу мақсадга 
боғланган бўлиши даркорлигини дея таъкидлайди. 

Дарҳақиқат, самарадорликнинг муҳим кўрсаткичлари акциядорлик 
жамиятининг ўтган даврдаги фаолиятига қараб келажакдаги истиқболини белгилаш 
учун бошқарув қарорларининг қабул қилишда, корхона иқтисодий фаолиятини 
баҳолашда хизмат қилиб, охир оқибат жамиятнинг ривожланишига, унинг молиявий 
барқарорлигини оширишга ҳамда ривожланишига олиб келувчи қарорлар қабул 
қилинишини таъминлаши керак.  

Юқоридаги Низомга кўра ташкилотнинг ваколатли бошқарув органи қарорига 
асосан ижро этувчи орган фаолияти самарадорлиги қуйидагича эътироф этилади (1-
жадвал) 

1-жадвал 
Самарадорликнинг йиғинди кўрсаткичининг нормаси[13]1 

Фоиз Норма Кўриладиган чора 

0-40  қониқарсиз ижро этувчи орган 
устамалар белгилашга, мукофот пули ва бошқа 

моддий рағбатлантиришлар тўлашга йўл қўйилмайди 
40-60 паст даража 

60-80 етарли 
даражада эмас 

ижро этувчи орган 
устамалар белгилашга, мукофот пули ва бошқа 

моддий рағбатлантиришлар тўлашга йўл қўйилади 80-90 ўртача даража 
90-100 етарли даража 

100 дан 
юқори 

юқори даража 

 
Ижро этувчи орган фаолияти самарадорлигининг тизимли мониторингини 

ташкил этиш мақсадида, ташкилотлар Давлат активларини бошқариш марказининг 
расмий веб-сайтидаги тегишли шаклни тўлдириш йўли билан, Марказга СМКни 
электрон кўринишда қуйидагича тақдим этади: 

I чорак, ярим йиллик ва тўққиз ой якуни бўйича — ҳисобот давридан кейинги 
ойнинг 30-санасигача; 

йил якуни бўйича — ҳисобот давридан кейин 1 мартдан кечиктирмай. 
Бизнинг республикасизда акциядорлик жамиятлари ҳар йили ўтказиладиган 

мажбурия аудиторлик текшируви натижаларини ҳисобот йилидан кейинги йилнинг 1 
майига қадар эълон қилишлари лозимлигидан келиб чиқиб, СМК йиллик 
кўрсаткичини тақдим этиш муддатини қайта кўриб чиқиш, унинг муддатини 1 
мартигача дастлабки вариантда, 1 майгача тўғриланган вариантда тақдим этиш 
ҳуқуқини бериш лозим. Чунки акциядорлик жамиятларида аудиторлар томонидан 
СМКга баҳо берилади. Муддатни аудидорик таекшируви билан бир хилда белгилаш 
улар ишини мувофиқлаштиради.  

Юқоридаги меъёрий-услубий асосда самарадорликнинг муҳим кўрсаткичлари 
сифатида таснифланадиган ва баҳоланадиган айрим кўрсаткичлар келтирилган 
бўлиб, самарадорликнинг асосий ва қўшимча муҳим кўрсаткичларига бўлинади. 
Самарадорликнинг асосий ва қўшимча муҳим кўрсаткичлари таркибини ўрганар 
эканмиз, хулоса қилиш мумкинки, самарадорликнинг асосий муҳим кўрсаткичлари 
асосан умумий характерга эга бўлиб, корхона фаолияти натижаларини тавсифлайди, 
самарадорликнинг қўшимча муҳим кўрсаткичлари эса, хусусий характерга эга бўлиб, 
корхона фаолияти натижаларига олиб борувчи кўрсаткичларни ўз ичига олади2 (1-
расм).  

1-расм маълумотлари шуни кўрсатадики, самарадорликнинг асосий ва қўшимча 
кўрсаткичлари бир-бирини тўлдириб, кўрсаткичлар асосида олиниши лозим бўлган 
ахборотни тўлиқлигини таъминлайди. Самарадорликнинг асосий муҳим 
кўрсаткичлари, ахборотдан ташқи фойдаланувчилар учун кўпроқ аҳамиятли бўлса, 

 
1 Низом асосида шакллантирилган 
2 Самарадорлик кўрсаткичлари шарҳи муаллиф томонидан берилган 

самарадорликнинг қўшимча муҳим кўрсаткичлари корхона бошқарувчиларини учун 
кўпроқ аҳамият касб этади. Умуман олганда иккала кўрсаткичлар тизими ҳам бир-
бирини тўлдириб боради ҳамда улар орасида чамбарчас боғлиқлик мавжуд.  

 
  
      

 
 

 
 
 
 
 
 
 
 
 
 
 
 

 
1-расм. Самарадорликнинг муҳим кўрсаткичлари 

 
Самарадорлик кўрсаткичларининг асосий ва қўшимча кўрсаткичлар дейилиши 

ҳам фикримизча, бир мунча мунозарали. Чунки бу икки сўз кўрсаткичларнинг асосий 
ва “асосий бўлмаган” кўрсаткичлар сифатида тавсифланишига олиб келади. Бизнинг 
фикримизча, фойдаланувчилар нуқтаи назаридан бундай кўрсаткичларни таснифлаш 
мақсадга мувофиқ. Мисол учун бошқарувни амалга оширишда асосий бўлмаган 
кўрсаткич таркибидаги айрим кўрсаткичлар асосийникидан кўра кўпроқ фойдали 
бўлиши мумкин. Шунинг учун кўрсаткичларни таркибини номлашда асосий ва 
қўшимча тушунчаларидан эмас, самарадорликнинг умумий ва хусусий кўрсаткичлари 
тушунчаларидан фойдаланиш мақсадга мувофиқ. Умумий тушунчаларга юқоридаги 
таъкидлаб ўтганимиздек, асосан ташқи ҳисобот маълумотлари асосида аниқлаш 
мумкин бўлган, ташқи фойдаланувчилани самарадорлик кўрсаткичлари билан 
таъминлашга қаратилган кўрсаткичлар киритилса, самарадорликнинг хусусий 
кўрсаткичларига эса, асосан ички ва оператив ҳисоб маълумотлари асосида 
ҳисобланадиган, ички фойдаланувчилар, жумладан бошқарувчилар томонидан 
фойдланадиган самарадорлик кўрсаткичлари киритилиши лозим.  

Умумий ва хусусий тушунчалар, асосий ва қўшимча тушунчаларидан кўра бир 
мунча маъно жиҳатидан тўғрироқ бўлади. Чунки ҳар қандай хусусий кўрсаткич ҳам 
асосий бўлиши ёки умумий кўрсаткичлар қўшимча кўрсаткич сифатида намоён 
бўлиши мумкин.  

Самарадорликнинг қўшимча муҳим 

кўрсаткичлари 

 

Самарадорликнинг муҳим кўрсаткичлари 

Самарадорликнинг асосий муҳим 

кўрсаткичлари 

 
Асосий муҳим кўрсаткичларда 
корхонадаги умумий фойда билан 
боғлиқ бўлган жараёнлар, дебиторлик 
ва кредитиорлик қарзлари, 
рентабеллик ва бошқа шу каби ташқи 
ҳисоб маълумотлари, бухгалтерия ва 
бошқа ҳисобот маълумотлари асосида 
баҳолаш мумкин бўлган кўрсаткичлар 
аниқланади, ҳамда бу кўрсаткичлар 
корхонан умумий баҳо беришга хизмат 
қилади.  

Қўшимча муҳим кўрсаткичларда 
корхонадаги хусусий жараёнлар, яъни 
ишлаб чиқариш, ишлаб чиқприш билан 
боғлиқ асосий воситаларнинг ҳолати, 
материал ресурслари ва харажатлар 
таркиби билан боғлиқ ҳисоб китоблар 
амалга оширилади. Одатда, бундай 
кўрсаткичлар корхонанинг ички ҳисоб 
маълумотлари асосида 
шакллантириади ҳамда деталлашган 
тўлиқ хусусий баҳо беришга хизмат 
қилади.  

Биз томонимиздан олиб борилган тадқиқотда самарадорликнинг асосий ва 
қўшимча муҳим кўрсаткичларини тўлиқроқ ўрганиш мақсадида унинг таркибини 
ўрганиш орқали хулосаларимизни шакллантирамиз.  

Самарадорликнинг асосий муҳим кўрсаткичлари: 

• Корхонанинг фоизлар, солиқлар ва амортизацияси чегирилмаган ҳолатдаги 
фойдаси. 

• Харажат ва даромаднинг ўзаро нисбати. 

• Жалб қилинган капитал фойдалилик даражаси. 

• Акциядорлик жамияти капитали фойдалилик даражаси. 

• Акциядорлар инвестициясининг фойдалилик даражаси. 

• Активларнинг фойдалилик даражаси. 

• Тўлиқ ликвидлилик коэффициенти. 

• Молиявий мустақиллик коэффициенти. 

• Кредитор қарзларнинг кунлик айланмаси. 

• Дебитор қарзларнинг кунлик айланмаси. 

• Қоплаш коэффициенти (тўловга қобилиятлилиги). 

• Дивиденддан чиқиш. 

• Дебиторлик қарздорликнинг пасайиш кўрсаткичи. 
Самарадорликнинг қўшимча муҳим кўрсаткичлари: 

• Асосий воситаларнинг эскириш коэффициенти. 

• Асосий воситаларни янгилаш коэффициенти. 

• Меҳнат унумдорлиги. 

• Фойдали иш коэффициенти. 

• Ишлаб чиқариш қувватларидан фойдаланиш коэффициенти. 

• Энергия самарадорлик (маҳсулот қиймати таркибида энергия харажати улуши). 

• Жами ишлаб чиқарилган маҳсулот ҳажмида инновацион маҳсулотнинг улуши. 

• Ҳар бир ишчи ҳисобга олинган ҳолда  ходимларни ўқитиш харажати. 

• Кадрлар қўнимсизлиги коэффициенти. 

• Инвестиция дастурининг пул кўринишидаги ижроси индикатори. 

• Қувватларни ишга тушириш параметрларини бажариш индикатори. 

• Экспорт параметрларини бажариш кўрсаткичи. 
Самарадорликнинг муҳим кўрсаткичлари қотиб қолган кўрсаткич бўлмаганлиги 

боис, бир неча йиллардан бери фойдаланиб келинаётган бўлсада, 2020 йилнинг 
дастлабки ойида мазкур кўрсаткични янги тартибда ҳисоблаш чиқиш, айрим 
кўрсаткичларни қўшиш бўйича берилган таклифлардан, амалиётдаги вазиятларни 
ўрганишдан келиб чиққан ҳолда самарадорликнинг муҳим кўрсаткичларига айрим 
ўзгартириш ва қўшимчалар киритиш бўйича лойиҳа regulation.gov.uz сайтига 
жойлаштирилди.  

Амалдаги самарадорликнинг муҳим кўрсаткичлари бугунги кунда амалда 
бўлганлиги учун шу асосда таҳлилни давом эттирган ҳолда, тадқиқот ишимиз якунида 
лойиҳа бўйича ҳам ўз фикр мулоҳазаларимизни келтириб ўтамиз.  

Самарадорликнинг асосий муҳим кўрсаткичларини ҳисоблаш тартиби ҳам 
белгилаб берилган бўлиб, улар қуйидагича аниқланади (2-жадвал):   

2-жадвал 
Самарадорликнинг асосий муҳим кўрсаткичлари в уларни ҳисоблаш 

тартиби3   

 

 
3 Regulation.gov.uz – сайти маълумотлари асосида муаллиф томонидан шакллантирилди (лойиҳа). 

Кўрсаткичлар Ҳисоблаш формуласи 

Мажбурий ҳисобланадиган кўрсаткичлар учун 

1.  Соф тушум прогноз 
кўрсаткичининг бажарилиши (минг 
сўмда) 

Маҳсулот (иш, хизматлар) сотишдан тўшадиган маблағ . (2-Шнинг 
010-сатри). Тасдиқланган бизнес-режанинг жорий давр учун 
белгиланган кўрсаткичининг бажарилиши. 

2.  Соф фойда (зарар) прогноз 
кўрсаткичининг бажарилиши (минг 
сўмда) 

Солиқ тўловларига қадар бўлган фойда – Солиқлар. 
(2-шаклнинг 270-сатри). Тасдиқланган бизнес-режанинг жорий 
давр учун белгиланган кўрсаткичининг бажарилиши.  

3.  Активлар рентабеллиги 
(фоизда) 

Кар = Фстқ / Аўрт, бунда: Фстқ — даромад (фойда) солиғи 
тўлангунга қадар фойда (зарар) миқдори — (2-шаклнинг 240 - сатри 
5 ёки 6-устуни); Аўрт — формула бўйича ҳисобланган 
активларнинг ўртача арифметик қиймати. 

4. Маҳсулот таннархини 
камайтириш (фоизда) 

 Таннархни камайтириш бўйича топшириқнинг бажарилиш 
коэффициенти: Т=А/Р.  бунда, А – ҳақиқатда эришилган кўрсаткич; 
Р – бизнес-режада белгиланган кўрсаткич. 

5.   Ишлаб чиқариш қувватидан 
фойдаланиш коэффициенти  

Кқф = Qфакт. / ((Qлой. - (Qижара. + Qконсерв.)), бунда: 
Qфакт. — ҳисобот даврида ҳақиқатда ишлаб чиқарилган маҳсулот 
(кўрсатилган хизмат) ҳажми; 
Qлой. — асосий ишлаб чиқариш қувватларидан тўлиқ 
фойдаланилган ҳолда,  максимал даражада ишлаб чиқариладиган 
маҳсулот (кўрсатиладиган хизмат) ҳажми; 
Qижара ва  Qконсерв мос равишда. — ижарага  берилган ва  
консервация қилинган қувватлар ҳиссасига тўғри келадиган 
маҳсулот ҳажми (таққослама нархда). 

6. Тўлов қобилияти коэффициенти Ктқ = А2 / (М2 – Ум), бунда: А2 —1-Шнинг II қисми, 390-сатри; 
М2—Баланс пассивининг II қисми, 770-сатри; Ум — узоқ муддатли 
мажбуриятлар  (2-Шнинг 490-сатри). 

7. Молиявий барқарорлик 
коэффициенти 

МБ= (ЎМ+УММ)/ВБ, бунда: ЎМ- Ўз капитали; УММ - Узоқ 
муддатли мажбуриятлар; ВБ - Валюта баланси. 

8. Дивиденд ҳисобланиши (м.с) Бизнес-режада кўрсатилган режанинг бажарилиши. 

9.  Экспорт параметрлари 
бажарилиши (фоизда) 

Экспорт параметрларининг белгиланган прогноз кўрсаткичларига 
нисбатан ҳақиқатда эришилган кўрсаткичлари 

10. Маҳаллийлаштириш 
кўрсаткичининг бажарилиш 
(фоизда) 

Маҳаллийлаштириш дастурларида жорий давр учун белгиланган 
лойиҳаларнинг ҳақиқатда амалга оширилганлиги. Шунингдек, 
маҳаллийлаштириш дастури доирасида ишлаб чиқарилаётган 
товарларга ўхшаш бўлган товарларнинг импорт қилиниш 
даражаси. 

11.   Инвестиция дастурлари- нинг 
бажарилиши (фоизда) * * 

Инвестиция дастури билан белгиланган мақсадли (прогноз) 
кўрсаткичга, инвестиция дастури доирасида ҳақиқатда 
ўзлаштирилган пул маблағларининг фоиз кўринишидаги нисбати.  

12.  Чет эл валютасидан 
мустақиллик коэффициенти 

Импортнинг экспортга нисбати.Импорт қилинган маҳсулотлар 
учун тўловларнинг маҳсулот экспорти орқали қопланиши 
даражаси. Агар кўрсаткич 1 дан паст бўлса –ижобий, 1 дан юқори 
бўлса –салбий ҳисобланади. 

13. Акциядор инвестицияси нинг 
рентабеллиги (TSR — Total 
Shareholders Return) 

(давр охирида акциянинг нархи - давр бошида акциянинг нархи + 
давр давомида тўланган дивидендлар) / (давр бошида акциянинг 
нархи) 

Жадвал маълумотларидан кўришимиз мумкинки, самарадорликнинг асосий 
муҳим кўрсаткичлари 13 та кўрсаткични ўз ичига олиб, асосан ташқи фойдаланувчи 
учун ахборот тақдим этиш учун мўлжалланган. Бу ерда 1, 2, 4, 8, 9, 10 ва 11-
кўрсаткичлар бевосита бизнес режа, акциядорлик жамияти томонидан 
режалаштирилган тушум, таннарх, фойда ва бошқа кўрсаткичларнинг бажарилишига 
қаратилган бўлиб, умуман олганда фойда режасининг бажарилганлиги, таннархнинг 
пасайганлиги билан ифодаланади. Яъни, ахборот характерига эга бўлган кўрсаткич 
ҳисобланади.  

Активлар рентабеллиги корхона томонидан фойдаланилаётган активлар 
самарадорлигини ифодалайди. Тўлов қобилияти жамиятнинг жори йҳолатдаги 
молиявий ҳолатини баҳоловчи кўрсаткич ҳисобланади. Молиявий барқарорлик 
коэффициенти эса, корхонанинг иқтисодий жиҳатдан барқарор эканлигини 
кўрсатади. Бу кўрсаткичлар автомобиль транспорти корхоналари учун муҳим 
кўрсаткичлар ҳисобланади. булар бўйича илмий тадқиқот ишимизнинг кейинг 
бобларида батафсил тўхталиб ўтамиз.   

Хулоса ва таклифлар 
Хулоса қилишимиз мумкинки, корхона самарадорлиги кўрсаткичлари транспорт 

ташкилотлари иқтисодий фаолияти учун муҳим аҳамият касб этади. Бизнинг 
фикримизча: 

1. Транспорт ташкилотлари бошқарувида иқтисодий таҳлилни ташкил этиш 
харажатлар таҳлили билан чегараланиб қолиши самарали иқтисодий бошқарув 
қарорларини чиқаришни таъминламайди, шу боис, транспорт ташкилотлари 
бошқарув қарорлари самарадорлигини ошириш учун турли иқтисодий 
кўрсаткичларни таҳлил этиш, бутун фаолият натижаларини акс эттирувчи таҳлилини 
таъминловчи асосий иқтисодий кўрсаткичлар комплекс таҳлилини ўтказиш мақсадга 
мувофиқ.  

2.  Транспорт ташкилотлари иқтисодий таҳлили жараёнида иқтисодий 
диагностика қилиш мақсадга мувофиқ.  

3. Республикамизда акциядорлик жамиятлари ҳар йили ўтказиладиган 
мажбурия аудиторлик текшируви натижаларини ҳисобот йилидан кейинги йилнинг 1 
майига қадар эълон қилишлари лозимлигидан келиб чиқиб, СМК йиллик 
кўрсаткичини тақдим этиш муддатини қайта кўриб чиқиш, унинг муддатини 1 
мартигача дастлабки вариантда, 1 майгача тўғриланган вариантда тақдим этиш 
ҳуқуқини бериш лозим.  

4. Самарадорликнинг асосий муҳим кўрсаткичлари асосан умумий характерга 
эга бўлиб, корхона фаолияти натижаларини тавсифлайди, самарадорликнинг 
қўшимча муҳим кўрсаткичлари эса, хусусий характерга эга бўлиб, корхона фаолияти 
натижаларига олиб борувчи кўрсаткичларни ўз ичига олади. Шунинг учун 
кўрсаткичларни самарадорликнинг умумий ва хусусий кўрсаткичлари 
тушунчаларидан фойдаланиш мақсадга мувофиқ. 

Самарадорликнинг умумий кўрсаткичларига, ташқи ҳисобот маълумотлари 
асосида аниқлаш мумкин бўлган, ташқи фойдаланувчиларни самарадорлик 
кўрсаткичлари билан таъминлашга қаратилган кўрсаткичлар киритилса, 
самарадорликнинг хусусий кўрсаткичларига эса, ички ва оператив ҳисоб 
маълумотлари асосида ҳисобланадиган, ички фойдаланувчилар, жумладан 

бошқарувчилар томонидан фойдланадиган самарадорлик кўрсаткичлари 
киритилиши лозим.  

5. Транспорт ташкилотларида самарадорликнинг муҳим кўрсаткичлари 
корхона иқтисодий фаолиятига комплекс баҳо бериш, иқтисодий диагностика қилиш 
чораларини ишлаб чиқиш, режалаштирилган иқтисодий кўрсаткичларни 
бажарилишига баҳо бериш, корхона молиявий аҳволи ҳақида ташқи 
фойдаланувчиларга ахборот бериш, акциядорлик жамиятларини билвосита назорат 
қилиш имконини беради.  

Биз томонимиздан тавсия этилган назарий хулосалар транспорт ташкилотлари 
самарадорлигини баҳолашнинг услубий таъминотини яхшилашга хизмат қилади.  

